
Itakwil ang panloloko at pang-aapi




Editoryal

Panloloko at pang-aapi. Ito ang araw-araw na hatid ni Duterte at ng AFP/PNP sa masang naghihirap sa mga bukid at bundok. "Kapayapaan" at "Kapanatagan" ang pangako, subalit pawang karahasan at kahirapan ang bunga ng walang puknat na gera laban sa bayan. Hindi mapagtakpan ng mga pakitang-taong “serbisyo” ang malawak na paghihirap at kawalang hanapbuhay bunga ng pang-aagaw at pagpapalayas sa lupa.

Kabulastugan ang sinasabing ilanlibong "sumurender" kay Duterte. Sila ba ay armado, mga kriminal o may mga kaso? Ang totoo, 99% sa kanila ay mga ordinaryong magsasaka, manggagawang-bukid at mga simpleng naghahanap-buhay. Sila ay nilansi, tinakot o pinwersa: pinapila ng meyor para tumanggap ng bigas at delata, pinapirma sa blangkong papel, pinadalo sa "dayalogo" at iba pang panggagantso, para palabasing sila ay "sumuko."

Malaking kalokohan din ang palabas ng AFP na "persona non grata" (o pagdedeklarang mga "taong di kanais-nais") ang Bagong Hukbong Bayan (BHB) at mga "grupong maka-Kaliwa." Sino ba ang tunay na kinamumuhian ng masa? Hindi ba't ang mga abusadong sundalo: nakangiti kung humarap sa midya, pero labas ang pangil kung walang kamera? Ang tunay na pakay ng AFP ay ipitin at buwagin ang mga organisasyon ng taumbayan. Idinadawit sila sa BHB gayong wala silang krimen o kasong hinaharap sa korte.

Pinag-iinitan ng AFP ang taumbayan at ang kanilang mga samahan dahil sila’y kontra sa mga abuso ng AFP. Kontra sila sa pagkakampo ng mga sundalo sa gitna ng mga barangay na nagdadala ng peligro, takot, ingay, bisyo at gambala sa taumbaryo.

Malaking pabigat sa bayan ang mga pakanang ito. Ang mga ito’y pinopondohan ng pera ng bayan pero pinagkakakitaan ng mga buktot na upisyal ng AFP. Kabilang dito ang E-CLIP na nangakong magbigay ng P65,000 kada “nagsurender.” Maraming kaso na wala ni pisong dumampi sa kanilang palad. May iba namang nakatanggap lamang ng P5,000 sa anyo ng motorsiklong huhulugan. Daan-daang milyong pisong pondo ang kinukulimbat ng mga gahamang upisyal ni Duterte (katulad din ng laganap na sistema ng pagnanakaw sa 4Ps). Mas maraming "sumuko," mas malaki ang kurakot.

Malaking negosyo rin ang mga magastos na palabas tulad ng ipinagagawang "pabahay," "pamamasyal sa Hongkong" at iba pang kalokohan. Ang totoo, sa halip na pabahay, may mga kaso na ang mga "sumuko," laluna ang mga lalaki, ay ikinukural na parang hayop sa loob ng mga kampo militar.

Pilit na pinalalabas ng AFP/PNP na suportado ng taumbayan ang kanilang gera laban sa BHB. Ang totoo, ang masa mismo ang kanilang ginegera. Ang masa ang labis nilang pinahihirapan. Pinagbabawalan silang magtrabaho sa bukid o lumabas sa baryo. Tsinetsekpoynt at hinaharang ang kanilang pagkain. Kinakampuhan ang mga eskwelahan ng mga bata. Takot, hindi tuwa, ang dala ng kanilang armadong presensya sa gitna ng baryo, panununog ng mga kubo, panghahalughog ng mga bahay, pagpapaputok ng baril, panganganyon, pambobomba ng mga helikopter, maging ang nakaririnding pagpapaikut-ikot ng mga drone.

Ilang magsasaka na ba ang pinatay ng mga pwersa at ahente ng AFP/PNP? Sa huling bilang: 231. Sinong makalilimot sa Masaker sa Sagay, sa Masaker sa Lake Sebu, sa 14 na pinatay sa loob ng isang araw sa Negros? Hindi sila BHB. Wala silang baril. Pero sila raw ay nanlaban.

Ang panlolokong "surender" at "persona non grata" ng AFP/PNP ay mga huwad na palabas para linlangin ang masa. Pinagtatakpan nito ang kabiguan ng rehimeng Duterte na gapiin ang BHB at ang katotohanang patuloy na nagpupunyagi ang armadong pakikibaka sa Luzon, Visayas at Mindanao.

Malaking manloloko si Duterte sa pagpapanggap niyang maka-magsasaka at para sa reporma sa lupa. Sigaw ni Duterte: "Talikuran niyo na ang NPA, sa akin na kayo!" habang namimigay ng walang-saysay na mga papeles. Pinagtatakpan ni Duterte ang krisis na bumabalot sa kanayunan. Daan-daan libong magsasaka ng palay ang pinapatay ni Duterte sa pagbaha ng imported na bigas. Ang kanyang imbing pakana ay agawin ang lupa at alisin ang kakayahang lumaban ng masang anakpawis para malayang makapasok ang mga dayong kumpanya sa pagmimina, plantasyon ng oil palm, mga proyektong pang-enerhiya at panturismo, kalsada at iba pang imprastruktura para sa malalaking negosyo.

Pakay ng lahat ng panlolokong ito na wasakin ang pagkakaisa ng masang anakpawis sa kanayunan at lumpuhin ang kanilang lakas na lumaban. Pilit nilalansag at ipinagbabawal ang mga demokratikong samahan upang maiwan yaon lamang luluhod sa AFP/PNP at yaong mga upisyal na susunod sa lahat ng kanilang utos. Tinatapos ang mga kalayaan at karapatan kahit nakasaad sa ilalim ng sarili nilang Konstitusyong 1987. Ito ang kaayusang pasista na ipinapataw ni Duterte sa buong bansa. Nais niyang alisan ng kakayahan ang mga tao na ipagtanggol ang kanilang interes at kabutihan. Kinamumuhian ni Duterte ang mga magsasaka, mga Lumad, kababaihan at kabataan na nagkakaisa at naninindigan.

Kung walang lakas na lumaban ang taumbayan, walang makahahadlang kay Duterte na lalong pahirapan ang masa, palawigin ang kanyang poder at tuparin ang pangarap niyang maging diktador tulad ni Marcos para kontrolin ang lahat ng bentahan ng droga, hawakan lahat ng kontrata sa China sa pagdambong sa likas yaman sa lupa at karagatan, solohin ang korapsyon at patuloy na mabuhay sa walang hanggang karangyaan.

Bayan! Lalong paghihirap at kaapihan ang daranasin ng masang anakpawis sa mga bukid at bundok kung tayo ay mananahimik at yuyuko lamang kay Duterte at sa AFP/PNP. Pangibabawan ang takot! Magsama-sama at magtanggol! Magkaisa at lumaban!

Ano ang dapat nating gawin? Bawiin ang mga kalayaang ipinagkait! Ipaglaban ang mga kalayaan at demokratikong karapatan. Buuin, palawakin at patatagin ang sariling mga samahan! Dapat kumilos ang buong barangay, ang magkakalapit na barangay at ang buo-buong bayan.

Napakatindi ng pang-aapi ng rehimeng Duterte sa masang anakpawis sa mga bukid at bundok. Gayon, dapat ibayong ipaglaban ang kapakanan at ikabubuti ng lahat ng masang naghihirap. Sama-samang ipaglaban ang pagkaltas sa upa sa lupa, pagpapababa ng interes sa pautang at presyo ng binhi at pestisidyo, makatwirang presyo ng palay, kopra, saging, abaka at mga produktong-bukid, karapatan sa pondong pangkalamidad at iba pa. Sama-samang labanan ang mga mapang-aping proyekto ng mga dayuhan at lokal na malalaking kapitalista na sumasagasa sa interes ng mahihirap.

Ang Partido Komunista ng Pilipinas ay mahigpit na kapanalig ng bayan. Hindi nagmamaliw ang paninindigan ng Partido para sa interes ng masang anakpawis. Panata ng Partido na ibayong magpakatatag upang manatiling gabay, pinuno at kasama sa bawat saglit ng mahirap na pakikibaka laban sa mga mapang-api at mapagsamantala.

Itinayo ng Partido ang BHB bilang tunay na hukbo ng masang Pilipino. Ang mga Pulang mandirigma nito ay binubuo ng pinakamahusay, pinakamatapang at pinakatapat na mga anak ng bayan. Pinangingibabawan nila ang hirap, lungkot at lahat ng sakripisyo at walang-imbot na ibinibigay ang lahat ng talino at lakas para ipagtanggol ang masa laban sa pagpapahirap at pang-aapi. Patuloy nating ibigay ang lahat ng suporta at pagmamahal sa ating hukbo. Tuluy-tuloy na palalakasin ng BHB at isusulong ang armadong pakikibaka sa buong bansa upang bigwasan ang malulupit at kriminal na yunit ng AFP, PNP at lahat ng armadong tauhan ni Duterte.

Itakwil at labanan ang panloloko at pang-aapi ni Duterte at ng AFP/PNP! Labanan ang paghahati sa masa! Magkaisa at sama-samang ipaglaban ang demokrasya at kapakanan ng buong bayan! Wakasan at durugin ang paghahari ng pasistang rehimeng Duterte!





50th IB, inambus ng BHB-ICR




Inambus ng Bagong Hukbong Bayan (BHB)-Ilocos-Cordillera (Chadli Molintas Command) ang isang platun ng Charlie Company 50th IB na pinamumunuan ni Lt. Pulalonan sa Aguid, Sagada, Mountain Province noong Setyembre 26. Ayon sa mga naunang ulat, isang sundalo ang namatay at isa ang sugatan. Isinagawa ang ambus sa gitna ng operasyong dumog ng Northern Luzon Command ng AFP na sumasaklaw sa limang munisipyo (Bontoc, Sagada, Besao, Tadian at Bauko) at kanugnog na munisipyo ng Abra (Tubo).

Samantala, inambus ng isang yunit ng BHB-Mindoro (Lucio de Guzman Command) ang isang trak ng pulis na bumabagtas sa haywey na sakop ng Barangay Pasi, Socorro, Oriental Mindoro noong Setyembre 24. Hindi bababa sa 12 ang kaswalti sa hanay ng kaaway. Kinakasangkapan ng 203rd IBde ang naturang mga pulis sa mga inilulunsad nitong operasyong kombat sa isla.

Sa Camarines Sur, dinisarmahan ng BHB-Caramoan (Tomas Pilapil Command) si Jose Cordial, sa Sityo Mantopo, Barangay Binagasbasan, Garchitorena. Nakumpiska sa kanya ang dalawang KG9 at apat na magasin nito, dalawang pistolang kalibreng .45 at apat na magasin nito, at mga bala. Si Cordial, isang pirata, ay inirereklamo ng mga residente dahil sa kanyang pang-aabuso, pananakot at pagpapaputok ng baril. Imbwelto rin siya sa pagtutulak ng droga at pang-aagaw ng lupa sa mga katabing parsela ng lupa na pag-aari ng ibang magsasaka.

Samantala, mariing pinabulaanan ng BHB-Albay (Santos Binamera Command) na may naganap na engkwentro sa Sityo Cadlom, Barangay Pandan sa Ligao, Albay noong Oktubre 1. Anang BHB, pakana lamang ito ng AFP-PNP para bigyang katwiran ang pagbubuo ng Provincial Task Force to End Local Communist Armed Conflict.





Itigil ang panloloko, palayain si Alexandrea!




Nagsampa ng petisyon para sa writ of habeas corpus sa Korte Suprema si Arnulfo Pacalda, ama ni Alexandrea Pacalda, isang aktibista na iligal na inaresto ng Armed Forces of the Philippines at pinalabas na "sumurender" na Pulang mandirigma.

Ayon sa mga abugado ng pamilyang Pacalda, hinihiling nila na kagyat na iharap ng militar si Alexandrea sa korte para agad siyang mapalaya. Si Alexandrea ay inaresto noong Setyembre 14 sa Barangay Magsaysay, Quezon. Hindi siya pinakain at pinatulog nang halos 30 oras. Pinapirma siya sa isang dokumentong napag-alaman niya sa kalaunan na isa palang pahayag ng boluntaryong pagsurender. Binawi niya ito matapos madalaw ng kanyang pamilya at bahagyang napawi ang takot na dinaranas niya. Naglabas siya ng nakabidyong pahayag na nagsasabing hindi siya sumurender, hindi siya susurender at wala siyang dahilan para sumurender.

Sa bukas na liham ng amang Pacalda, hiningi niya sa publiko ang suporta para kagyat na mapalaya ang kanyang anak. Aniya, tumigil siya at ang kanyang anak na lalaki sa pagtatrabaho para samahan si Alexandrea sa kulungan ng kampo-militar dahil sa takot ni Alexandrea na muli siyang pupwersahing “sumurender” kapag wala siyang bisita. Nananatiling matatag ang pamilyang Pacalda dahil batid nilang walang sala at walang ligal na batayan ang pagkukulong kay Alexandrea.





Buhay na demokrasya


Demokrasya sa Bagong Hukbong Bayan









Sa kabila ng pag-iral ng pasistang tiraniya, binubuhay ng mamamayan ang demokrasya sa landas ng pakikibaka. Matatagpuan ito sa mga organisasyon ng mamamayan, kanilang mga organo ng kapangyarihang pampulitika at gubyernong bayan, sa loob ng Partido Komunista at ng Bagong Hukbong Bayan. Sa mga ito dumadaloy ang boses ng mga uring api at demokratikong sektor, ang kanilang mga hinaing at tunguhin, gayundin ang kanilang galit at pagkamuhi sa nakaupong rehimen. Sa loob ng mga ito malayang naihahapag ng mamamayan ang kanilang mga usapin nang walang takot at reserbasyon. Lumilitaw sa prosesong ito ang makatarungan at wastong resolusyon sa kanilang mga usapin, at nakaaasa silang buo itong susuportahan at ipagtatanggol ng kanilang hukbong bayan.

Dumadaloy ang demokrasya sa rebolusyon, sa loob ng NPA. Ito ang pahayag ni Ka Ando, isang kumander ng Bagong Hukbong Bayan. Tinitiyak ito ng mga sangay ng Partido Komunista ng Pilipinas na nasa loob sa hukbo. Kakambal ito ng disiplina na mahigpit na tinatangan ng mga Pulang mandirigma.

Susi sa pagdaloy ng demokrasya ang mga talakayan at pag-aaral sa hanay ng mga kumander at mandirigma at kadre ng Partido tungkol sa mga prinsipyo ng Marxismo-Leninismo-Maoismo at sa programa, mga patakaran at mga kapasyahan ng Partido bilang bahagi nito. Mahalaga rin dito na regular ang kolektibong pagpuna at pagpuna-sa-sarili ng mga Pulang mandirigma na susi sa pagpapatatag ng kanilang pagkakaisa.

Nabibigyang-mukha ang demokrasya ng hukbo sa tatlong larangan—pulitika, militar at ekonomya.

Nakikita ang demokrasya sa pulitika sa pagkakaroon ng mga pulong at malayang pagpapahayag ng saloobin sa pagitan ng mga kumander at kawal ng hukbo.

Karamihan sa mga Pulang mandirigma ay mga magsasaka at minoryang mamamayan. Sinisikap ng mga kadre ng Partido na sanayin sila sa pagbibigay ng opinyon at pagpapahayag. Bahagi ng pang-araw-araw na buhay ng mga yunit ng hukbo ang maiiksing pulong at pagtatasa hanggang sa antas iskwad.

Bahagi ng demokrasya sa militar ang karapatan ng bawat mandirigma na magpahayag ng kanilang opinyon sa mga usaping militar. Gayundin, bago at pagkatapos ng mga kampanyang militar ay kinakailangang magdaos ng mga pulong ang BHB. Tinatalakay dito ang mga planong pang-operasyon, mga paraan at teknika ng paglaban at pagtatagumpay ng mga opensiba.

Naipamamalas din ang demokrasyang militar sa pagtatalaga ng mga kadre ng hukbo bilang mga kumander at upisyal na walang pagtatangi sa edad. Binabasag nito ang kultura ng pagiging mas matanda o di kaya ay beterano bago maging upisyal.

Lubog sa araw-araw na pakikibaka ang mga kumander ng BHB, salungat sa mga heneral ng reaksyunaryong armadong hukbo. Nasa unahan sila ng mga pakikibaka at sakripisyo at nagsisilbing modelo sa mga Pulang mandirigma ng prinsipyo ng “simpleng pamumuhay, puspusang pakikibaka.”


Iisang hapag-kainan

Kanin. Gulay. Tuyo. Delata. Ito ang karaniwang pinagsasaluhan kapwa ng mga Pulang kumander at kawal sa hapag-kainan. Sa tatlong demokrasya, sa ekonomya matingkad na naipamamalas ang pagkakapantay-pantay.

Magkasalo sila sa pantay na rasyon at pantay na panggastos. Kadalasan, inihahanay ang mga lalagyan sa kusina at magkakasunod na tinatakalan ng pagkain. Tinitiyak ng mga itinalagang upisyal sa suplay ang pagkakaroon ng sapat na pagkain at iba pang pangangailangan ng mga mandirigma.

Hindi lamang sa pagkain kundi maging sa gamit makikita ang pagkakapantay-pantay ng mga mandirigma. Walang pagbibigay ng mga pabor sa mga upisyal. Kung ano ang klase ng gamit na ibinigay sa isa, ganun din ang sa iba pa. Sinisikap na pagkasyahin at mabigyan ang higit na nangangailangan ng mga suplay na nabili o nakalap. Para matiyak ang tamang paggamit sa mga ito, pana-panahong nagsasagawa ng imbentaryo ang mga upsiyal sa suplay.

Simple ang pamumuhay ng mga kumander at mga kawal ng hukbo. Salungat ito sa bundat na mga heneral ng AFP at PNP na nagmamay-ari ng naglalakihang mansyon. Nag-uunahan ang mga upisyal nito sa pangungurakot maging sa kakarampot na pondong pang-operasyon na nakalaan para sa kanilang mga tropa. Sa kaso halimbawa ng mga CAFGU, ginagamit pa para sa personal na negosyo ng mga regular na sundalo ang sahod ng mga elemento at binabayaran lamang ang mga ito nang ilang kilong bigas at ilang pirasong sardinas.

Sa BHB, kolektibong pinagpapasyahan at ipinatutupad ang mga gawaing pamproduksyon alinsunod sa prinsipyo ng “pagtindig sa sariling paa.” Tinutuwangan ng mga kasamang may sapat na kaalaman sa produksyon ang ibang relatibong bago sa gawain.

Ang mga kumander at mandirigma ay magkasama sa parehong gipit at maluwag na sitwasyon sa loob hukbo. Sa panahon ng mga matinding opensibang militar ng kaaway, kinakailangang maghigpit ng sinturon ang hukbo. Sa ganitong mga kalagayan, parehong napagtitibay ang demokrasya at disiplina ng mga yunit ng hukbong bayan.







2 magsasaka ng abaka, pinatay sa Catanduanes









Patay sina Lito Aguilar, 33, at Christopher Abraham, 31, mga magsasaka ng abaka, matapos pagbabarilin ng pinagsanib na tropa ng 83rd IB at PNP Catanduanes Provincial Mobile Force Company sa Barangay Taopon, Panganiban, Catanduanes noong madaling araw ng Setyembre 22. Sugatan naman sina Jimmy Sierra, Joseph Torado at Jomarie Calderon.

Matapos ang krimen, nagtanim ng ebidensyang riple ang mga sundalo at pinalabas na mga myembro umano ng Bagong Hukbong Bayan ang dalawa. Mariin itong pinabulaanan ng mga residente ng baryo. Ayon sa kapitan ng barangay, magkakapamilya ang limang biktima at nangingisda lamang sa ilog para sa kasal ni Aguilar.

Sa Sibagat, Agusan del Sur noong Setyembre 14, pinagbabaril ng nag-ooperasyong mga tropa ng 29th IB at mga Scout Ranger si Datu Carlito Anduhuyan sa Sityo Dandanon, Barangay Kolambugan sa naturang bayan. Nakaligtas sa pamamaril ang kasama niyang si Jhonny Boy Dandanon. Nagtanim din ng ebidensyang riple ang mga sundalo at ibinalita na kasapi ng BHB ang kanilang napatay.

Taliwas dito, iginiit ng mga kapamilya at kabarangay ng biktima na sibilyan si Anduhuyan. Nagpunta lamang ang mga biktima sa bundok upang maglagari ng kahoy.

Iligal na pag-aresto. Pitong aktibista ang iligal na inaresto sa isang tsekpoynt ng pinagsanib na tropa ng AFP at PNP sa Puerto Princesa, Palawan noong Oktubre 4, alas 8:30 ng gabi. Kabilang sa inaresto ang dating tagapagsalita ng Karapatan-Southern Tagalog na si Glendyhl Malabanan. Ginamit laban sa kanya ang isang mandyamento de aresto na may mga nakalistang alyas. Hindi kabilang sa listahan ang kanyang pangalan.

Inaresto si Malabanan matapos maglunsad ang grupo ng imbestigasyon sa naiulat na paglabag ng AFP sa karapatang-tao ng mga magsasaka sa bayan ng Taytay.

Sa Navotas City noong Setyembre 22, iligal na inaresto, ikinulong at binugbog ng mga pulis si Nardric Poras, 17, myembro ng Kadamay-Metro Manila. Ito ay matapos niyang isugod sa ospital ang sugatang kapitbahay na tinamaan ng bala sa isang operasyong "kontra-droga" ng mga pulis. Inakusahan si Poras na nagbebenta umano ng iligal na droga.

Inaresto naman ng 20th IB sina Christian Sabado, Anton Manoso at Edson Piczon noong Oktubre 2, alas-11 ng umaga sa Barangay San Francisco, Las Navas, Northern Samar. Ang tatlo ay mga myembro ng Northern Samar Small Farmers' Association na nagsasagawa ng pagsisiyasat hinggil sa paglaganap ng peste na lubhang puminsala sa mga sakahan sa prubinsya, partikular sa Catubig at Las Navas.





Ang mukha ng kapitalismo sa China









Sa paggunita sa ika-70 anibersaryo ng pagkakatatag ng People's Republic of China (PRC) noong Oktubre 1, ipinarada ng China ang mga bagong armas at armadong hukbo nito sa isang magarbong pagpapamalas ng imperyalistang lakas. Katulad ng pakikipaggera nito sa larangan ng kalakalan, malinaw na ipinaabot nito sa malalaking kapitalistang bansa, laluna sa US, ang kahandaan nitong sumuong sa papatinding inter-imperyalistang tunggalian habang naghahangad ng mas masaklaw na impluwensya at kontrol sa buong mundo.

Sa nakaraang ilang taon, matingkad ang pagpapalakas ng China ng sarili nitong hukbo. Ayon sa mga upisyal na pahayag nito, ito ay para pangalagaan ang mga internal na interes ng bansa (kabilang ang mga teritoyo na unilateral nitong inaangkin tulad ng South China Sea), gayundin ang papalawak at paparaming panlabas na mga interes nito.

Ito na ang inabot ng panunumbalik ng China sa mapang-api at mapagsamantalang kapitalistang landas, na taliwas sa ipinalalabas ng mga pinuno nito, ay hindi naipatutupad sa mapayapa o mahinahong paraan. Sa halip, ipinataw ng China ang transpormasyong ito sa pamamagitan ng matinding panunupil at pagsasamantala sa sarili nitong mamamayan na bumibilang sa milyun-milyon, at sa malawakan at todong pagwasak ng lipunan at ekonomyang sosyalista.

Hindi maitatago ng pamunuan ng Communist Party of China (CPC) ang pagtatraydor nito sa proletaryado, ang pananaig ngayon ng monopolyo kapitalismo sa China at ang pagsagawa nito ng mga hakbang na maituturing na imperyalistang agresyon.

Manipis na tabing na lamang ang mga sosyalistang retorika at pag-iiba nito sa makakanlurang kapitalismo sa pamamagitan ng pagdedeklarang nananatili itong sosyalista ang bansa, bagamat may mga “katangiang Chinese.” Pinanatili nito ang panlabas na istruktura ng partido komunista, gayundin ng mga kongreso ng mamamayan at mga kapulungan, pero sa aktwal ay pinaghaharian ng mga monopolyo kapitalista sa loob at labas ng partido at estado at mga kasabwat na dayuhang negosyante ang estado.








Pagbuwag ng kolektibong #pag-aari at pagpapaunlad ng lupa

Isa sa pinakauna at pinakamasahol na hakbang na itinulak ng mga rebisyunistang kumontrol sa CPC para wasakin ang sosyalistang sistema ang pagbuwag ng kolektibong pag-aari, pangangasiwa at pagpapaunlad sa lupa. Sinimulan ng pamunuan ng China noong huling bahagi ng dekada 1970 ang proseso ng “de-kolektibisasyon” na naglipat sa “responsibilidad” ng produksyon at pagsasaka mula sa mga komite ng komuna tungo sa mga indibidwal na pamilya. Bagamat nanatili sa komuna ang pagmamay-ari ng lupa, ibinigay sa mga indibidwal na magsasaka ang karapatang magbungkal nito sa loob ng 15 taon, na sa kalauna'y ginawang 30 taon. Sa ilalim ng sosyalistang China, inorganisa ang mga komuna bilang isang anyo ng pampublikong pag-aari kung saan ang lupa ay pag-aari ng estado at malalaking komuna, ang produksyon ay kolektibong pinagpapasyahan at pinangangasiwaan ng komuna, at ang rekurso at yaman ay pinakikinabangan ng buong mamamayan.

Ang maliliit na komuna ay maaaring buuin ng 5,000 pamilya habang ang malalaki ay maaaring umabot sa 20,000 pamilya.

Taliwas sa ipinalabas ng CPC sa panahong iyon na “masigasig” at “boluntaryo” ang pagtanggap sa dekolektibisasyon, malawakan ang pagtutol ng mga magsasaka, gayundin ng nakabababang mga kadre ng Partido, sa hakbang na ito. Pinakamariin ang pagtutol sa noo'y pinakamauunlad na bayan, tulad ng Shanghai, Beijing at Yunnan, na sa kalaunan ay ginawang mga sentro ng kapitalistang produksyon ng lokal at dayuhang mga monopolyo. Gayunpaman, gamit ang makinarya ng estado, ipinatupad ang dekolektibisasyon at ibinalik ang mga magsasaka sa maliitan at hiwa-hiwalay na produksyon. Sa abereyds, nasa 0.64 ektarya na lamang ang lupang pinagmamay-arian at sinasaka ng kada magsasaka.

Pagsapit ng 2002, binago ng China ang patakaran nito sa lupa at ipinatupad ang muling konsentrasyon ng lupa, pero sa kamay na lamang ng iilan. Dulot ng tulak ng urbanisasyon, pinahintulutan nito ang malawakang pangangamkam ng pribadong mga negosyo at plantasyong komersyal sa lupa ng mga komuna at indibidwal na magsasaka. Binigyan ng kapangyarihan ng China ang mga burukrata nito sa gubyerno na agawin ang mga lupaing agrikultural at itransporma ang mga ito para sa gamit-industriyal, komersyal o panturismo. Noong 2008, ipinahintulot na ng China ang walang-sagkang pagbebenta at pagsusubasta ng karapatan na magbungkal sa lupa ng mga indibidwal na magsasaka. Noong 2016, 20% ng mga lupang agrikultural ay konsentrado na sa pribadong mga kumpanya at indibidwal, at 5% na lamang ang pormal na pinagmamay-arian ng estado.

Hinawan ng patakarang ito ang pribatisasyon at rekonsentrasyon ng milyun-milyong ektaryang lupa sa kamay ng mga lokal at dayuhang kumpanya. Inuk-ok ng dekolektibisasyon at kalauna'y pribatisasyon ng lupa ang maka-uring alyansa ng mga manggagawa at magsasaka, ang pagkakaisa ng kanayunan at kalunsuran at ang balansyadong pag-unlad ng agrikultura at industriya. Ang mga magsasakang Chinese, na nagsilbi bilang pangunahing pwersa sa sosyalistang konstruksyon ay nawalan ng kapangyarihan sa pulitika at ekonomya.

Sa pagbuwag sa mga komuna, lumaganap ang gutom dahil hindi na natiyak ang produksyon ng sapat na pagkain at maksimisasyon ng rekurso para sa kabuuan. Nawala ang kaakibat na mga mekanismo tulad ng mga kooperatiba sa pagbebenta. Walang ipinalit na mga subsidyo at mga insentiba ang estado para tustusan ang mga ito. Sa kalaunan, marami sa mga magsasaka ang tumigil magsaka dulot ng matataas na gastos sa produksyon laluna matapos tanggalin ng estado ang kontrol sa presyo ng mga pataba at binhi.

Kasabay sa pagkalusaw ng mga komuna, nawala rin ang mga serbisyong ibinibigay ng mga ito, tulad sa kalusugan at edukasyon. Kung sa panahon ng sosyalistang konstruksyon, umaabot sa 85% ng mga pamilya sa kanayunan ay tumatamasa ng serbisyong pangkalusugan (pangunahin sa ilalim ng sistema ng “duktor na nakayapak”), pagsapit ng dekada 2010, baliktad na ang estadistika (80% ay walang serbisyo). Gayundin, sa dekada 1970, 70% pa ng mga kabataan sa kanayunan ang nakapagtatapos ng hayskul, 10% na lamang sa kanila ang gumagradweyt pagsapit ng katapusan ng dekada 1990.

Sa taya ng United Nations, nasa 750 milyon sa kanayunan ng China ang nabubuhay nang wala pang $2/araw (P100). Marami sa mga nagtatrabaho sa mga syudad ay hindi naisasama sa bilang ng mga residente (tinatayang nasa 250 milyon) at sa gayon ay hindi napaglalaanan ng mga serbisyong sosyal. Sa buong mundo, pinakamalaki sa China ang agwat ng mga kita sa pagitan ng mga naninirahan sa syudad at kanayunan mula pa dekada 1980.







Pribatisasyon ng industriya

Dahil inagawan ng lupa ang mga magsasaka, napilitan silang makipagsapalaran sa mga syudad para maghanapbuhay. Nakipagsiksikan sila sa dati nang limitadong espasyo sa mga syudad, at nakipag-agawan sa mga trabahong mabababa ang sahod at masasahol ang mga kundisyon sa paggawa.

Tinatayang nasa 150 milyong magsasaka ang dumagsa sa mga syudad simula dekada 1980 dulot ng dekolektibisasyon sa kanayunan. Sila ang naging balon ng murang lakas-paggawa na sinamantala ng lokal at dayuhang mga kumpanya. Sa kabuuang lakas-paggawa, lumaki ang bilang ng mga manggagawang hindi sangkot sa agrikultura mula 31% sa dekada 1980, tungong 50% noong 2000 at 60% pagsapit ng 2008. Tinatayang aabot ito sa 70% pagsapit ng 2020.

Noong dekada 1990, ipinatupad ng China ang malawakang pribatisasyon ng mga pampublikong industriya. Ibinenta sa napakababang halaga, kundiman halos ipinamigay nang libre, sa mga pribadong entidad ang halos lahat ng maliliit at katamtamang-laking negosyo, at ilang malalaking pampublikong pabrika. Maraming upisyal ng gubyerno (kabilang ang mga korap na “kadre ng Partido”), mga manedyer ng naturang mga negosyo at mga kapitalistang may kuneksyon sa CPC ang nakinabang sa hakbang na ito. Sila ang bumuo sa bagong mga kapitalista sa lipunang Chinese. Mabilis nilang napalago ang kanilang kapital mula sa pandarambong sa mga pampublikong ari-arian at negosyo at pagsamantala sa mga murang lakas-paggawa ng masang anakpawis. Tinatayang umabot sa 30 trilyong yuan (o P217 trilyon sa palitang 1 yuan=P7) ang halaga ng mga pampublikong ari-ariang kinamkam ng mga kapitalista.

Noon pang dekada 1980, ibinukas na ng China ang lokal na ekonomya sa pandarambong ng dayuhang puhunan. Inilatag nito ang mga espesyal na sonang pang-eksport kung saan malayang makapagtayo ng mga empresa ang mga dayuhang kapitalista nang hindi nagbabayad ng buwis at hindi sumusunod sa mga patakaran sa paggawa at iba pang “insentiba.” Noong Marso, ipinasa na sa kapulungan ng China ang bagong batas kaugnay sa dayuhang pamumuhunan na magbubukas na ng buong ekonomya ng bansa sa dayuhang kapital at pandarambong. Magkakabisa ang naturang batas sa Enero 2020.

Sa loob ng mga pampublikong empresa, puu-puong milyong mga manggagawa ang nawalan ng trabaho at nasadlak sa kahirapan dulot ng mga patakarang ipinatupad ng bagong mga kapitalista sa ngalan ng “modernisasyon.” Gamit ang modelo sa mga abanteng kapitalistang bansa, tinanggal ng bagong kapitalista ang mga garantiya at benepisyong itinatak at ipinaglaban sa panahon ng sosyalistang konstruksyon. Binigyan ang mga manedyer at kapitalista ng karapatang mag-empleyo at magsisante ng manggagawa. Pinalitan ng sistema ang dating sistema ng kolektibong pagpapataas ng produktibidad ng sistema ng paggawad ng mga materyal na insentiba. Kapalit nito, binawi ang dating mga sosyalistang garantiya kabilang ang seguridad sa trabaho, pensyon, maternity leave at iba pang benepisyong pangkalusugan, edukasyon at iba pa. Noong 1982, tinanggal sa konstitusyon ng China ang karapatang magwelga, isang karapatang tiniyak noon ng mga rebolusyonaryong Chinese. Tulad sa kanayunan, malawakan at matindi ang naging pagtutol ng mga manggagawa sa mga hakbang na ito.

Dulot ng mga patakarang ito, dinaranas ng mga manggagawang Chinese ang pagbagsak ng kanilang sahod, pagkitid ng kanilang mga benepisyo, benepisyo, mas mahahabang oras ng paggawa, pagdami ng mga aksidente sa lugar-trabaho at iba pang problema. Naipaglaban ng nakatatandang mga manggagawa ang kanilang seguridad at benepisyo sa mga pampublikong empresa, pero kalakhan ng mga bagong manggagawa ay ipinasok na bilang mga kontraktwal. Sa mga sonang pang-eksport, nagtatrabaho nang hanggang 12 oras ang mga manggagawa, pitong araw sa isang linggo. Nakatira sila sa masisikip na dormitoryo na sumisingil na matataas na bayarin sa tubig at kuryente. May mga panahong pinipilit silang magtrabaho nang hanggang 15 oras sa isang araw at pinatatawag sila sa pabrika anumang oras naisin ng kapitalista.







Iligal na droga, mas kumalat




Tumampok ang ribalan ng mga sindikato sa droga sa loob ng militar at pulisya nang aminin ni dating heneral Aaron Aquino na mga pulis mismo ang nagpapakalat ng mga iligal na drogang nakukumpiska. Sinabi ito ni Aquino, hepe ng Philippine Drug Enforcement Agency, habang humihingi siya ng P2.5 bilyon badyet sa senado noong Setyembre 16. Ipinamamalas sa pagdinig na ito ang kabulukan at kriminalidad ng pinakamataas na upisyal ng PNP na pinakamasahol ngayon sa ilalim ng rehimeng Duterte.

Sa pagdinig, naungkat ang modus ng tinatawag na mga "ninja cop," na hindi iniuulat ang bahagi ng nakumpiskang mga droga upang muling ibenta, gamitin bilang pansariling konsumo o di kaya'y itanim bilang ebidensya sa kanilang mga target dakpin.

Nabunyag si PNP Chief Oscar Albayalde na protektor ng mga "ninja cop" na nagtabi ng mahigit 160 kilo ng shabu mula sa kabuuang 200 kilo na nakumpiska sa isang reyd noong 2013 sa Pampanga. Naiulat na hiningi ni Albayalde kina Aquino, noo'y hepe ng PNP-Central Luzon, at kay Rodrigo Duterte ang pag-abswelto sa kanyang mga tauhan.

Liban sa paglaki ng bentahan ng iligal na droga dahil sa mga "ninja cops," iniulat ng United Nations Office on Drugs and Crime noong Marso na makabuluhan ang inilaki ng produksyon ng shabu sa Pilipinas noong 2018. Tumaas din ang bilang ng pumasok na shabu mula sa US.

Maliban sa shabu, lumaki rin ang produksyon at pagpasok ng iba pang tipo ng iligal na droga. Kabilang dito ang pagkakaroon ng pabrika ng ecstasy at pagdami ng nakukuhang mga pakete ng cocaine sa karagatan ng bansa. Lumaki rin ang bilang ng pumasok na Fentanyl, kilala bilang drogang ginagamit ni Duterte. Ligal ang Fentanyl ngunit may epekto ng pagkalango tulad ng mga iligal na droga.

Hindi na bago ang mga pagbubunyag ng kriminalidad at korapsyon sa PNP at AFP. Ito ang marahas na mukha ng burukrata kapitalismo, kung saan kinakasangkapan ng naghaharing uri ang reaksyunaryong estado para ipagtanggol at isulong ang interes ng mga dinastiya sa pulitika at ng mga sindikatong kriminal na nakadikit sa kanila. Nasa tuktok ng burukrasyang ito si Duterte, na siya ring pinakamukha ng korapsyon at pinakamalaking protektor ng mga sindikato.





#KampuhanIlocos, inilunsad




Inilunsad ng Solidarity of Peasants against Exploitation at National Federation of Tobacco Farmers Association and Cooperatives ang #KampuhanIlocos noong Setyembre 24 sa harap ng kapitolyo ng Ilocos Sur sa Vigan. Panawagan nila ang karapatan at makatwirang halaga sa kanilang mga produkto.

Itinaon ang pagkilos sa Tobacco Tripartite Consultative Conference ng National Tobacco Administration (NTA) sa Quezon City noong Setyembre 25. Ang TTCC ay ginaganap kada dalawang taon at nagtatakda ng presyo ng tabako. Nagsasabwatan ang NTA at ang mga kumpanya sa tabako para pigilan ang makabuluhang pagtaas ng produktong tabako ng mga magsasaka.

Batay sa pag-aaral ng mga magsasaka, dapat nasa P128/kilo ang presyo ng tabako, nang walang klasipikasyon. Sa kasalukuyan, ang abereyds na bentahan ng tabako ay P80/kilo lamang. Mula 2003, napako sa taunang abereyds na P3 ang itinaas ng presyo nito samantalang apat na beses nang tumaas ang gastos sa produksyon tungong P273,600.

Dulot din ng hirap sa pagtatanim at labis na pagkalugi, lumiit na ang bilang ng nagtatanim ng tabako. Noong taong 2016 mayroon na lamang 40,892 magsasaka ng tabako mula sa 53,959 noong 2013. Lumiit naman ang lupang tinatamnan ng tabako nang halos 30%.

Ang tabako na Virginia ang karaniwang gamit sa produksyon ng sigarilyao ng mga kumpanyang Philip Morris Philippines Manufacturing Inc. at Fortune Tobacco. Kontrolado nila ang 90% ng merkado ng sigarilyo sa bansa. Noong 2017, nagtala ang dalawang kumpanya ng netong kita na di bababa sa P8.4 bilyon.





Dustang kalagayan ng mga migrante sa ilalim ni Duterte






Nagkakandarapa ang rehimeng Duterte sa pagtulak ng mga manggagawang Pilipino na makipagsapalaran sa ibayong dagat para artipisyal na palutangin ang naghihingalong ekonomya ng bansa. Sa harap ng tumitinding disempleyo at nagpapatuloy na pagbulusok ng lokal na produksyon, agresibong ibinebenta ng rehimen ang malaking bilang ng walang trabahong Pilipino sa mga kapitalistang bansang naglalaway sa mura at supil na paggawa.

Kabilang sa mga maniobra ni Duterte ang kamakailan niyang pagliwaliw, kasama ng kanyang mga upisyal sa ekonomya at militar, sa Russia noong Oktubre 2-5. Nakipagpulong sila kay Pres. Vladimir Putin at mga kapitalistang Russian para direktang mamalimos, hindi lamang ng ayudang pinansyal at militar, kundi pati na rin ng dagdag na mga trabaho para sa mga Pilipino.

Noong nakaraang buwan, ipinagyabang din ng rehimen ang pinirmahan nitong mga kasunduan sa paggawa sa iba’t ibang bansa. Mula Enero-Hulyo, direkta umano itong nakapagpadala ng 4,498 migranteng manggagawang Pilipino (overseas Filipino workers o OFW) sa anim na bansa. Pinakamarami ang idineploy nito sa South Korea at Saudi Arabia. Dagdag pa umano rito ang puu-puong manggagawang idedeploy kada taon sa Canada, Israel, Spain at iba pa.





Pagsandig sa remitans

Ang ekonomya ng Pilipinas ay palagiang nasa krisis at bigong makatayo sa sariling paa. Para sustentuhan ang lokal na konsumo at artipisyal na resolbahin ang patuloy na lumalaking depisito sa balanse ng mga kabayaran (balance of payments o BOP), naging patakaran na ng reaksyunaryong estado ang pagsandig sa remitans na ipinapasok ng mga OFW sa bansa.

Noong nakaraang taon, pumalo na sa $28.9 bilyon (o P1.5 trilyon sa palitang $1=P52.44 noong Disyembre 2018) ang kabuuang remitans ng mga OFW. Ito na ang pinakamataas na naitala sa kasaysayan ng bansa, at katumbas na ng 9.7% ng naitalang gross domestic product (kabuuang lokal na produksyon) sa parehong taon.

Nananatiling pinakamalaki ang remitans mula sa US ($9.99 bilyon), na siya ring may pinakamalaking bilang ng mga OFW (4 milyon) sa buong mundo. Sinundan ito ng Saudi Arabia ($2.23 bilyon) at United Arab Emirates ($2.04 bilyon).

Desperado si Duterte na palakihin pa ang remitans ng mga OFW sapagkat pinatataas nito ang credit rating (grado sa kakayahang magbayad ng utang) ng bansa. Ito ang kanyang ginagamit para mang-akit ng dagdag pang dayuhang mga pautang at pamumuhunan para sa kanyang programang Build, Build, Build.

Noong 2018, may abereyds na 6,298 manggagawang Pilipino kada araw ang lumabas ng bansa (o kabuuang 2.3 milyon). Tatlong ulit itong mas malaki kumpara sa 2,250 na abereyds na bagong trabahong nalikha ng lokal na ekonomya kada araw sa parehong panahon. Aabot sa 1.28 milyon sa kanila ay kababaihan. Kalakhan sa kanila ay mga kontraktwal at inaalipin ng kanilang mga employer. Tinitiis nila ang hindi makataong kundisyon sa paggawa, rasistang diskriminasyon at iba pang mga pang-aabuso.

Iniulat ng Commission on Filipinos Overseas noong 2013 na may mahigit 10.2 milyon nang Pilipino ang nagtatrabaho sa ibayong dagat. Labas pa rito ang hindi dokumentadong mga migrante.







Maniobra sa panghuhuthot

Iba’t ibang maniobra ang ipinatutupad ng rehimen para makapiga ng bilyun-bilyong kita mula sa mga OFW. Aabot na sa P27,450 ang kabuuang singil ng iba’t ibang ahensya ng reaksyunaryong gubyerno sa bawat manggagawang nag-aaplay ng trabaho sa labas ng bansa. Kabilang dito ang rekisitong P11,400 na deposito sa SSS at Philhealth, na ipinataw ng rehimen noong 2018 sa bisa ng hungkag na Universal Health Care Act.

Hayok sa tubo, ipinatupad din ng rehimen ang patakarang “no pay, no service” (walang bayad, walang serbisyo) para obligahin ang mga OFW na magbayad. Sa kabilang banda, inaabswelto ng patakaran ang rehimen mula sa ligal na obligasyon nitong pangalagaan ang mga karapatan at kapakanan ng mga OFW.

Noong nakaraang taon, nakakolekta ang reaksyunaryong estado ng P36.91 bilyon mula sa tinatayang 1.3 milyong migranteng manggagawa.

Samantala, naglaan lamang ang rehimen ng P1.2 bilyong pondo para sa mga serbisyo nito sa mga OFW noong nakaraang taon. Ang halagang ito ay 3% lamang ng kinita nito mula sa paniningil ng mga bayarin at wala pa sa isang porsyento ng kabuuan nilang remitans sa parehong panahon.







Inutil

Labis-labis ang napipigang kita ng rehimen subalit kulang na kulang naman ang naibibigay nitong tulong sa mga migrante, laluna sa mahigit 4,000 na nakakulong sa iba't ibang panig ng mundo, kabilang ang 73 nasentensyahang bitayin.

Pinakatampok ang kaso ni Mary Jane Veloso, biktima ng panloloko na nasentensyahang bitayin sa Indonesia. Noong 2017, tila pinahintulutan na ng rehimen ang gubyerno ng Indonesia na isagawa ang pamamarusa nang pagbawalan nito si Veloso na magsumite ng kanyang testimonya laban sa kanyang iligal na mga rekruter na sina Ma. Cristina P. Sergio at Julius Lacanilao sa Nueva Ecija.

Inisyal na iniskedyul ang pinakahuling pagdinig sa kaso laban sa nasabing mga rekruter noong Setyembre 26 subalit binigyan pa rin ng lokal na korte si Veloso ng huling pagkakataon para tumestigo sa Oktubre 28. Sa kabila nito, patuloy na nagbibingi-bingihan ang rehimen sa panawagan ng mga kamag-anak, kaibigan at mga tagasuporta ni Veloso na pahintulutan siyang tumestigo upang mailigtas ang kanyang buhay.







Pambansang tigil-pasada, tagumpay









Matagumpay na inilunsad ng mga drayber at opereytor ng dyip ang pambansang tigil-pasada noong Setyembre 30. Kapalit ng maghapong kita, nagtayo ng mga sentro ng protesta ang mga drayber at opereytor upang muling ipamalas ang kanilang paglaban sa programang "modernisasyon" ng gubyerno.

Noon pang 2017 itinutulak ang programang ito. Plano ng gubyerno na tanggalin ang 15-taon na mga dyip at palitan ng mga "modernong dyip" na nagkakahalaga ng P1.6-P2 milyon bawat isa. Lubhang napakamahal nito kaya't tinatayang mawawalan ng kabuhayan ang may 240,000 drayber at maliliit na opereytor ng dyip, at 80,000 drayber ng UV Express.

Tinuligsa din ng mga nagprotesta ang pagtaas ng presyo at dagdag na buwis sa langis, pangongotong, at mga pahirap na lokal na mga ordinansa at patakaran ng Land Transportation Franchising and Regulatory Board.

Pinangunahan ng Pinag-isang Samahan ng mga Tsuper at Operators Nationwide at Alliance of Concerned Transport Organizations ang tigil-pasada. Nakiisa rin sa kanila ang alyansang Stop and Go, Gabriela, Anakbayan at iba pa. Dahil sa protesta, napilitan ang rehimen na kanselahin ang klase at trabaho sa ilang lugar, at nagpabyahe ng karagdagang mga bus. Gayunpaman, nagmatigas pa rin ang gubyerno sa programa nito at muling nagbanta na tatanggalan ng prangkisa ang mga lumahok sa aksyon.

Sa kalakha'y 90% paralisado ang mga byahe sa Metro Manila at Calabarzon, at mga pangunahing ruta sa Isabela, Pampanga, Bulacan, Albay, Iloilo, Capiz, Aklan, at Davao. Nakiisa rin ang mga drayber sa mga syudad ng Cauayan, Santiago, Baguio, Dagupan, Bacolod, Cebu at General Santos.

Tinuligsa din ng mga drayber ang lokal na ordinansa na nagpapahirap sa kanila para maghanapbuhay. Sa Valenzuela City, tinutulan nila ang patakarang “no contact” kung saan maaaring sampahan ng paglabag at pagmultahin ang mga tsuper gamit lamang ang mga bidyu mula sa CCTV at iba pang digital na gadget. Sa Butuan City, nagtigil-pasada rin ang mga drayber ng traysikel upang iprotesta ang plano ng lokal na gubyerno na tanggalin ang mga traysikel na de-motor at palitan ang mga ito ng mga de-kuryente.





P30,000 sahod, iginiit ng mga guro




Aabot sa 5,000 mga guro, empleyado ng gubyerno at manggagawang pangkalusugan ang nagmartsa noong Oktubre 4 tungong Mendiola upang igiit sa rehimeng Duterte na tuparin na ang pangako nitong dagdag sahod. Sa pangunguna ng Alliance of Concerned Teachers (ACT), nagbuo ang mga guro ng pormasyon sa hugis ng "30K" bilang simbolo ng kanilang kampanyang itaas ang sahod tungong P30,000 para sa bagong empleyong mga guro.

Ayon naman sa All Government Employees Unity, makabuluhang dagdag-sahod ang dapat na ipatupad at hindi baryang umento. Bukod sa P30,000 para sa mga bagong empleyong guro, hinihingi rin nila na ipatupad ang P16,000 pambansang minimum na sahod para sa mga kawani at P31,000 na buwanang sahod para sa mga propesor sa kolehiyo.

Binatikos ng ACT ang inihain sa pambansang badyet ng 2020 na P61 dagdag sahod kada araw para sa mga guro. Sa kasalukuyan, mayroong 800,000 bagong empleyong mga guro. Tumatanggap sila ng P20,754 na buwanang sahod. Daing ng mga guro, bukod sa pasan nila ang dami ng trabaho, higit na pahirap ang patuloy na pagtaas ng presyo ng mga bilihin at kaltas sa mga batayang serbisyo.

